
হেমচন্দ্র-গ্রন্থাবলী





রাখি বক্ষ'পরে ধীরে লয় ঘ্রাণ
আদরে যতনে কত,

কখন বা দুঃখে করিছে চুম্বন
সে পুট হৃদয়ে রাখি,

কখন মস্তকে করিছে ধারণ
মনস্তাপে মুদি আঁখি।

এরূপে আলয়ে করিয়া প্রবেশ
ভ্রমে তাহে কত ক্ষণ;

শেষে ধীরে ধীরে আসি ভিত্তি-পাশে
ঈষৎ তুলে বদন,

যেমনি নয়ন পড়ে কাচ-অঙ্গে
অমনি মধুর হাস,

বদন নয়ন অধর ওষ্ঠেতে
ক্ষণে হয় পরকাশ।

তখনি বিরূপ হয় পুর্ব্বভাব
ভুলে যত পূর্ব্বকথা;

হাসিতে হাসিতে প্রফুল্ল অন্তরে
গৃহে ফিরে নব প্রথা।

অট্টালিকা-দ্বারে আশা-সহচরী
ভ্রান্তি হাতে দেয় তুলে

কোটা নব নব হেরিতে হেরিতে
পূর্ব্বভাব সবে ভুলে।

কত প্রাণী হেন হেরি কাচখণ্ড
ফিরে সে আলয় ছাড়ি

সহাস্য বদনে কেশ, বেশ, অঙ্গ
চলে নানারূপে ঝাড়ি।

আশার কুহকে চমকিত মন
বসি সে সোপান'পর;

আদেশে তাহার উঠি পুনর্ব্বার,
ধীরে হই অগ্রসর।

